
FFORWM CYLLIDEB YSGOLION
Cofnodion o gyfarfod a gynhaliwyd yn Yr Hen Eglwys

Santes Fair, Tremadog,
ar 19 Tachwedd 2013 o 1.30 p.m. hyd 3.30 p.m.

Yn Bresennol:

Mr Godfrey Northam - Cadeirydd

Aelodau Cabinet: Y Cynghorydd Siân Gwenllian (Addysg)
Y Cynghorydd Peredur Jenkins (Adnoddau)

Cyfarwyddwr Corfforaethol: Mr Dilwyn Williams

Penaethiaid Ysgolion : Mr Alun Llwyd (Ysgol Dyffryn Ogwen), Mr Eifion Jones (Ysgol
Brynrefail), Mr Vaughan Williams (Ysgol Syr Hugh Owen), Mr Gwyn Howells (Ysgol y Gelli),
Mrs Sianelen Pleming (Ysgol Llanaelhaearn), Mrs Esme Spencer (Ysgol Baladeulyn), Mrs
Menna Wynne Pugh (Ysgol Penybryn, Tywyn).

Llywodraethwyr: Mr Gwynne Pierce (Sector Cynradd)
Mr Walter Williams (Sector Uwchradd)

Swyddogion: Mr Dewi Jones (Pennaeth Addysg)
Mr Hefin Owen (Rheolwr Cyllid Datblygu)
Mr Owen Owens (Uwch Reolwr Addysg)
Mrs Glynda O’Brien (Swyddog Cefnogi Aelodau a Chraffu)

Ymddiheuriadau: Mr Harry Thomas (Prif Weithredwr), Mr Iwan Trefor Jones
(Cyfarwyddwr Corfforaethol), Mr Emyr Hughes (Ysgol Dyffryn Nantlle), Mr Dylan Roberts
(Ysgol Cymerau), Mrs Iona Jones (Ysgol Bro Cynfal ac Ysgol Edmwnd Prys), Mrs Donna
Roberts (Ysgolion Pendalar a Hafod Lon), Parchedig Robert Townsend (Ysgolion Eglwys).

1. DATGAN BUDDIANT PERSONOL

Datganodd Mr Hefin Owen, Rheolwr Cyllid Datblygu, pe cyfyd mater yn ymwneud ag
Ysgol Syr Hugh Owen oherwydd bod ei wraig yn Gadeirydd Corff Llywodraethol yr
ysgol honno.

2. COFNODION

Llofnododd y Cadeirydd gofnodion cyfarfod o’r Fforwm Cyllideb Ysgolion a
gynhaliwyd ar 25 Mehefin 2013 fel rhai cywir.

3. MATERION YN CODI O’R COFNODION

(a) Eitem 6 (a) – Adolygu Fformiwla Uwchradd

Adroddodd y Rheolwr Cyllid Datblygu nad oedd dim i’w adrodd ar yr uchod ond y
byddai’r Grŵp Adolygu Fformiwla Uwchradd yn cwrdd ar 27 Tachwedd 2013. 

Penderfynwyd: Derbyn a nodi’r uchod.

(b) Eitem 6 (ch) - Adolygiad o’r Fformiwla Dyrannu Ysgolion Cynradd

Adroddodd yr Uwch Reolwr Addysg nad oedd dim i’w adrodd ar yr uchod gan nad
oedd y Grŵp Tasg wedi cwrdd hyd yma.   

Penderfynwyd: Derbyn a nodi’r uchod

(c) Eitem 6 (d) – Cytundeb Lefel Gwasanaeth GwE (Gwasanaeth
Effeithiolrwydd a Gwella Ysgolion)

Adroddodd y Pennaeth Addysg bod y mater uchod yn cael ei adolygu ar hyn o bryd o
dan ofal Mr Huw Foster Evans, Prif Swyddog GwE. Nodwyd ymhellach nad oedd
wedi bod yn bosibl cynnal Grŵp Tasg oherwydd nad yw’r ysgolion cynradd (heblaw 
ychydig ohonynt) wedi arwyddo’r Cytundeb Lefel Gwasanaeth. Rhannwyd
gwybodaeth gyda’r sector uwchradd yn ddiweddar ynglŷn â chyllideb gomisiynu’r 
gwasanaeth newydd pryd nodwyd bod arbediad parhaol yn y gwasanaeth. Bu i Cyd-
bwyllgor GwE benderfynu defnyddio’r tanwariant i greu cyllideb ehangach er
galluogi’r Prif Swyddog i adeiladu mwy o gefnogaeth i’r gyfundrefn gyda’r bwriad o
ymwneud mwy gydag ysgolion yn y categorïau gwyrdd a melyn.

O safbwynt y sector cynradd, sef yr ysgolion hynny sydd heb arwyddo’r cytundeb, fe
drafodir y mater ymhellach yng nghyfarfod nesaf y Ffederasiwn a hyderir y byddir yn
derbyn ymateb cadarnhaol wedi hynny. Roedd yr ysgolion i gyd wedi derbyn llythyr
gan Mr Huw Foster Evans, y Prif Swyddog, ynghyd â’i gwrdd yn ddiweddar a
hyderai’r Pennaeth Addysg bod yr ysgolion yn fwy hyderus ar gyfer y dyfodol ac y
gellir symud ymlaen.

Atgoffwyd yr hyn a nodwyd yng nghyfarfod diwethaf y Fforwm sef “bod y cytundeb
cyfwerth â £250,000 ac os nad yw ysgolion yn cytuno i ymrwymo byddai’n ofynnol i’r
Awdurdod adennill yr arian allan o gyllideb ysgolion flwyddyn nesaf”.

Penderfynwyd: Derbyn a nodi’r uchod.

(ch) Eitem 7 (b) – Balansau Ysgolion

(i) Atgoffodd y Rheolwr Cyllid Datblygu y Fforwm yr adnabuwyd wyth ysgol a
oedd wedi sefydlu eu cyllideb a’r amcangyfrif o’r gwir balansau yn llawer
uwch na’r hyn a ragwelwyd gan yr ysgolion. Bu i’r Uned Gyllid ymchwilio i’r
mater ond yn anffodus heb ddod i gasgliad cynhwysfawr ac fe ofynnwyd i’r
Fforwm ohirio’r mater a’i drafod yn y cyfarfod nesaf pryd y cyflwynir adroddiad
ysgrifenedig.

(ii) O safbwynt derbyn barn gyfreithiol ynglŷn â’r drefn gweithredu a’r 
ddeddfwriaeth i ddefnyddio grym gweithredu balansau dros 8% neu dros
£50mil/£100mil, bwriedir ail-ymweld â’r Uned Gyfreithiol i ganfod a oes hawl
gan yr Uned Gyllid weithredu ar lefel y balansau ar 1 Ebrill cyn i ysgolion
sefydlu eu cyllidebau.

(iii) Nododd y Rheolwr Cyllid Datblygu nad oedd wedi ymgynghori gydag ysgolion
fel dilyniant i benderfyniad yng nghyfarfod diwethaf y Fforwm i fynd allan i
ymgynghori’n ffurfiol gydag ysgolion ar gyfer ymrwymo i sefydlu trothwy o 5%
neu £50,000/£100,000 pa un bynnag yw’r lleiaf oherwydd bod llythyr
ysgrifenedig wedi ei dderbyn oddi wrth Lywodraeth Cymru yn datgan eu bod
am adolygu’r elfen hon.

Ymhelaethodd y Rheolwr Cyllid Datblygu ar y pedwar dewis i’r Fforwm sef:

(a) Peidio gweithredu
(b) Rhoi arweiniad i ysgolion ynglyn â balansau sydd dros drothwy o 5%
(c) Defnyddio’r grym o weithredu yn unol â’r ddeddfwriaeth i gymryd arian

yn ôl pan fo gwarged gan ysgolion ar ôl gosod cyllideb dros y trothwy
£50,000 / £100,000.

(d) Ymgynghori’n ffurfiol gydag ysgolion ar gyfer ymrwymo i sefydlu
trothwy o 5% neu £50,000 / £100,000 pa un bynnag yw’r lleiaf.

Nododd Aelod yr angen i bwysleisio wrth ysgolion, i osgoi camddealltwriaeth,
mai at y gwarged y cyfeirir ac nid maint y balansau yn ei gyfanrwydd.

Ymhelaethodd yr Aelod Cabinet Addysg ar y darlun cenedlaethol yn dilyn
cyfarfod gyda’r Gweinidog Addysg yn ddiweddar pryd y nododd bod £69m o
arian wrth gefn gan ysgolion sy’n cyfateb i £154 y disgybl a bod gan
awdurdodau lleol bwerau i gymryd arian yn ôl. Roedd yr Aelod Cabinet o’r
farn tra’n derbyn bod ysgolion yn cadw arian wrth gefn ar gyfer cynlluniau
annisgwyliadwy, apeliodd i’r Fforwm bod yn rhaid ymgynghori gydag ysgolion
a chyrraedd sefyllfa lle mae’r arian yn cael ei ddefnyddio ar y disgyblion sydd
yn yr ysgolion heddiw.

Nododd Aelod bod perygl i wthio ysgolion i gynllunio i wario eu balansau i gyd
a bod hyn yn fwy anghyfrifol ac yn creu risg i’r ysgolion hynny.

Mewn ymateb, pwysleisiodd y Rheolwr Cyllid Datblygu bod rhaid i ysgolion
fod yn gyfrifol drwy osod eu cyllideb a sicrhau bod y balansau yn rhesymol.
Siomedig fyddai deall bod ysgol yn sefydlu cyllideb a ddim yn ei gwario ond
deallir hefyd bod materion yn codi yn benodol yn y sector uwchradd yn ystod
y flwyddyn megis aelod o staff yn ymddiswyddo neu’n ymddeol. Nodwyd
ymhellach bod angen sustem glir, dryloyw ac yn ddealladwy i bawb.

Yn dilyn pleidlais:

Penderfynwyd: Yn unfrydol, gofyn i’r Rheolwr Cyllid Datblygu
ymgynghori’n ffurfiol gydag ysgolion ar gyfer ymrwymo i sefydlu trothwy o 5%
neu £50,000 / £100,000 pa un bynnag yw’r lleiaf.

(d) Eitem 10 – Cynyddu Datganoli

Cyfeiriodd y Rheolwr Cyllid Datblygu at ymateb y Gweinidog Addysg i Gymdeithas
Llywodraeth Leol Cymru ynglyn â datganoli arian i ysgolion a oedd yn datgan “ei fod
wedi ei galonogi gan y cynnydd a wnaed ers 2010 gyda gwariant dirprwyedig i
ysgolion wedi cynyddu o 76.2% yn 2011-12 i 82.3% yn 2013-14. Noda’r llythyr
ymhellach bod Robert Hill yn ei adroddiad ar ddarparu gwasanaethau addysg yng
Nghymru yn y dyfodol yn cyflwyno nifer o opsiynau ynghylch cyllid ar gyfer addysg

ac ysgolion a thra ei fod yn canolbwyntio ar faterion cyllidol, nid yw yn ffocysu ar y
ffurf bresennol o ddirprwyo. Awgryma’r adroddiad fodd bynnag bod targed newydd
yn cael ei lunio gan ddefnyddio sylfaen fwy rhesymegol trwy nodi bloc o gyllid
penodol ar gyfer swyddogaethau awdurdodau lleol statudol (a swyddogaethau eraill
na ellir eu dirprwyo’n synhwyrol, megis cludiant ysgol a chyd-drefniant mynediad) a
bloc gwariant penodol ar gyfer ysgolion. Byddai wedyn yn disgwyl y byddai’r cyfan
neu bron pob un o’r blociau gwariant ar gyfer ysgolion yn cael eu dirprwyo i ysgolion.
Noda’r Gweinidog Addysg bod sylwadau’r CLlLC yn cael cefnogaeth gan nifer o
gyflwyniadau i’r ymgynghoriad cyhoeddus ar adroddiad Robert Hill ac y byddai’n
croesawu trafodaeth ar sut y gellir ail-ffocysu’r sylw ac egni tuag at ystod ehangach o
opsiynau cyllid o fewn adroddiad Hill”.

Penderfynwyd: Derbyn a nodi’r uchod.

(dd) Eitem 11 – Adroddiad Robert Hill gomisynwyd gan y Gweinidog Addysg.

Adroddodd y Pennaeth Addysg yn deillio o adroddiad Robert Hill bod Bwrdd
Datblygu Arweinyddiaeth bellach wedi ei sefydlu a phleser ydoedd llongyfarch Mr
Alun Llwyd, Pennaeth Ysgol Dyffryn Ogwen a Mr Rhys Hughes, Pennaeth Ysgol Cae
Top, Bangor, ar eu hethol i wasanaethu ar y Bwrdd .

Cynhaliwyd trafodaethau sylweddol yn genedlaethol a bu Mr Huw Foster Evans, Prif
Swyddog GwE, yn rhan o’r trafodaethau hynny yng nghyd-destun datblygu Model
Cenedlaethol newydd a fyddai’n rhoi arweiniad i’r pedwar consortia rhanbarthol sydd
bellach wedi eu sefydlu yng Nghymru. Rhagwelir y byddai’r model yn golygu ail-
edrych ar gyfansoddiad Cyd-bwyllgor GwE Bwrdd Gweithredol a all olygu llai o
ddylanwad lleol.

O’r meysydd trafod, nodwyd mai’r un mwyaf cynhennus ydoedd a yw’r drefn
genedlaethol yn disodli’r pwerau lleol?  Nodwyd ymhellach bod pedwar Grŵp wedi 
eu sefydlu yn genedlaethol i ystyried y pedwar maes isod:

(1) Beth yw pwrpas a diben y gwasanaethau rhanbarthol?
(2) Beth yw’r drefn gomisiynu a threfniadau llywodraethu?
(3) Beth yw’r cyllidebau a’r cynlluniau busnes?
(4) Datblygu’r syniad bod ysgolion yn cynorthwyo ei gilydd.

Disgwylir y bydd Cymdeithas Llywodraeth Leol Cymru yn cefnogi’r Model
Cenedlaethol newydd ac yn ei arwyddo ar 30 Tachwedd eleni ac erbyn Chwefror
2014 disgwylir i’r pedwar consortia rhanbarthol gyflwyno cynlluniau busnes gyda’r
Model newydd yn weithredol ar 1 Ebrill 2014.

Penderfynwyd: Derbyn a nodi’r uchod.

5. STRATEGAETH ARIANNOL Y CYNGOR

Cyflwynodd Mr Dilwyn Williams, Cyfarwyddwr Corfforaethol, adroddiad i Aelodau’r
Fforwm gan dynnu sylw penodol at y pwyntiau canlynol:

(a) Cyfeiriwyd at y tabl isod yn dangos strategaeth wreiddiol y Cyngor a oedd yn
darogan bod y cynlluniau arbedion ar gyfer 2013/14 a 2014/15 yn fwy na digonol i
gwrdd â’r diffyg am y blynyddoedd hynny ond y byddai angen sefydlu cyfres o
arbedion pellach ar gyfer 2015/16 a 2016/17:

£m 2013/14 2014/15 2015/16 2016/17 Cyfanswm
Diffyg y cynlluniwyd ar ei gyfer 1.9 4.7 9.8 8.4 24.8
Arbedion yn cael eu darganfod
eisoes

3.6 4.6 0.5 - 8.7

Arbedion pellach angenrheidiol (1.7) 0.1 9.3 8.4 16.1

(b) Roedd yr uchod yn seiliedig ar ddatganiad gan Lywodraeth Cymru yn
Chwefror eleni y byddai grant llywodraeth leol yn cynyddu 0.8% yn 2014/15 a
fyddai’n golygu cynnydd o tua £500,000 yng ngrant Cyngor Gwynedd.

(c) Bellach, mae’r setliad drafft yn honni y bydd grant llywodraeth leol yn
gostwng 3.5% ar gyfartaledd ar draws Cymru yn 2014/15. Fodd bynnag,
mae’r gwir ostyngiad yn uwch oherwydd y ffordd y mae’r Llywodraeth wedi
ymdrin â’r Grant Cynllun Lleihad Treth Gyngor a’r arian a roddwyd o’r
newydd i ariannu’r cynllun benthyciadau ar gyfer gwella lonydd. O gymryd
y ddau fater yma i ystyriaeth mae’r gwir ostyngiad ar draws Cymru yn
agosach at 4% a gostyngiad Gwynedd yn tynnu at - 4.7% Mae hyn gyfystyr a
gostyngiad grant o £8.3m i Gyngor Gwynedd.

(ch) O safbwynt goblygiadau i’r Gyllideb Ysgolion, hyd nes bydd y Cabinet wedi
ystyried yr holl opsiynau sy’n agored iddo, nodwyd ei fod yn anodd bod yn bendant
ynglyn â’r hyn fydd yn digwydd i’r gyllideb ysgolion ond ar hyn o bryd yr hyn sy’n cael
ei drafod ydoedd:

 Derbyn y byddir yn addasu cyllidebau i gymryd ystyriaeth o demograffi (bydd
gan hyn ardrawiad amrywiol ar wahanol ysgolion yn ôl y cynnydd / lleihad yn
nifer y disgyblion)

 Nodi y bydd ysgolion yn derbyn cynnydd yn y grant disgyblion o gefndiroedd
difreintiedig (fydd o fantais amrywiol i ysgolion yn ôl y niferoedd plant
perthnasol sydd ganddynt)

 Fel arall, cadw cyllidebau ysgolion yn fras fel ag y maent eleni (bydd y
chwyddiant cyflogau a chwyddiant “arall” ychwanegol a roddwyd i ysgolion ar
gyfer eleni uwchben yr hyn yr oeddynt ei angen ynghyd ag ychwanegiad
bychan gan y Cyngor yn ddigonol i gwrdd â chwyddiant)

 Oherwydd y sefyllfa sy’n dod yn amlwg ym Meirionnydd, hyd nes y byddir
wedi sefydlu cynllun ar gyfer ateb problemau’r sector Uwchradd yn y fan
honno, bwriedir cyflwyno cynllun “gwarchodaeth” i unrhyw ysgol Uwchradd
sy’n mynd o dan 260 o ddisgyblion ar gost y Cyngor

 Bydd mân newidiadau i ysgolion unigol oherwydd y ffordd mae’r fformiwla
yn gweithio (oherwydd ardrawiad nifer plant cinio ysgol am ddim er
enghraifft) ac yn sgil y warchodaeth yma a roddir i ysgolion ni fydd unrhyw
fidiau eraill yn cael eu hystyried (fe allasai hyn olygu gorfod ariannu cynnydd
yn y gofyn am frecwast am ddim o’r gyllideb bresennol)

Pwysleisiodd y Cyfarwyddwr Corfforaethol pe byddai’r Cabinet yn gallu gwireddu’r
dymuniad uchod, roedd yn rhoi ysgolion mewn lle llawer gwell na holl wasanaethau
eraill y Cyngor.

Nodwyd ymhellach nad oedd unrhyw gynlluniau wedi eu trafod eto ar gyfer 2015/16
ac felly ni allai’r Cyfarwyddwr Corfforaethol roi unrhyw sicrwydd o beth fyddai’n
digwydd yn y flwyddyn honno. Pe byddai unrhyw fwriad i weithredu gostyngiad yn y
gyllideb ysgolion rhoddwyd sicrwydd i’r Fforwm y byddai yn eu hysbysu cyn gynted
ag y bo modd a rhagwelai trafodaethau ar hyn yn y cyfnod Ebrill – Mehefin 2014.

(d) Yn ystod y drafodaeth ddilynol fe godwyd ymwybyddiaeth y Fforwm o du’r
sector Uwchradd am eu pryder ynglyn â’r newydd annisgwyl yn y dull o gyllido
addysg ôl-16 o Ebrill 2014. Byddai hyn yn cael effaith sylweddol ar ysgolion gyda
chweched dosbarth ac awgrymwyd y dylai llythyr gael ei gyflwyno i Lywodraeth
Cymru yn enw’r Aelod Cabinet Addysg yn datgan anfodlonrwydd yn erbyn y toriadau
yn y grant, y dull a’r amserlen o’i weithredu.

(dd) Mewn ymateb, cyfeiriodd y Pennaeth Addysg at lythyr a dderbyniwyd oddi
wrth Bennaeth a Chadeirydd Llywodraethwyr Ysgol Syr Hugh Owen sy’n rhagweld,
ar sail cyllido newydd y Llywodraeth, honno sydd gyfwerth â 28% o’r gyllideb
chweched dosbarth y dderbyniwyd am y tair blynedd diwethaf. Gofynnwyd i’r
Awdurdod gapio a gosod “rhwyd diogelu” i unrhyw doriad i ysgolion unigol ar 10%
am y flwyddyn 2014-15 yn unig a fyddai’n galluogi ysgol i gynllunio ar gyfer y lefel a
threfn gyllido i’r dyfodol gan gadw’r ymrwymiad i’r myfyrwyr sydd ym Mlwyddyn 12
gyfredol. Nododd y Pennaeth Addysg bod Consortiwm ôl-16 wedi ei ffurfio i edrych
ar gyrsiau a sut y gellir rhesymoli ar gyfer 2014 a’r blynyddol dilynol. Sicrhawyd y
byddai’r Gwasanaeth Addysg yn cynnal trafodaeth ac ystyried y ffordd ymlaen.

Penderfynwyd: (a) Derbyn a nodi cynnwys adroddiad y Cyfarwyddwr
Corfforaethol ar y strategaeth ariannol.

(b) Derbyn a nodi cynnwys llythyr Pennaeth a
Chadeirydd Llywodraethwyr Ysgol Syr Hugh Owen yn codi ymwybyddiaeth y
Fforwm o sut yr effeithir ysgolion yn sgil toriadau i’r grant ôl-16 gan
Lywodraeth Cymru.

(b) Gofyn i’r Aelod Cabinet Addysg gyflwyno llythyr i
Lywodraeth Cymru yn cyfleu anfodlonrwydd y Fforwm i’r toriadau o gyllido
addysg ôl-16 a amlygwyd yn (d) a (dd) uchod.

6. BALANSAU YSGOLION –ADRODDIAD LLYWODRAETH CYMRU

Cyflwynwyd: Adroddiad y Pennaeth Addysg ynghyd â chyhoeddiad
diweddar gan Lywodraeth Cymru ar falansau ysgolion 31 Mawrth 2013.

Cyfeiriodd y Rheolwr Cyllid Datblygu at dabl ynghlwm i’r adroddiad a oedd yn
cymharu balansau ysgolion Gwynedd gyda gweddill awdurdodau lleol Cymru ac fe
welwyd bod canran balansau ysgolion Gwynedd yn erbyn y gyllideb ddatganoledig
yn 4.5% o’i chymharu gyda chyfartaledd Cymru o 3.3%. Nodwyd bod lefel gymharol
uchel balansau ysgolion Gwynedd yn parhau i achosi pryder gan nad yw rhai
ysgolion yn gwneud y defnydd gorau o’r cyllid sydd ar gael ar gyfer disgyblion sydd
oddi fewn i’r gyfundrefn addysg ar hyn o bryd. Pwysleisiwyd hefyd y gall lefel
balansau uchel rhai ysgolion Gwynedd greu rhwystr wrth i’r Aelod Cabinet Addysg
geisio amddiffyn ysgolion rhag derbyn toriadau ariannol uchel.

Ychwanegodd y Pennaeth Addysg yr awgrymai Robert Hill yn ei adroddiad ar gyfer y
model cenedlaethol y dylid ystyried rhesymau pam bod ysgolion yn y categori da a
bod yr ystyriaethau hynny yn cynnwys rheoli cyllid. Awgryma ymhellach os yw
ysgolion yn cyrraedd y categori gwyrdd yn gyson, na ddylid pryderu, ond os yw
ysgol yn cael ei chategoreiddio yn yr oren neu goch ac yn cario balansau yna dylid
rhoi ystyriaeth fanwl i’r sefyllfa gan sicrhau bod y gyllideb yn cael ei defnyddio ar
gyfer safonau addysg.

Penderfynwyd: (a) Derbyn a nodi cynnwys yr adroddiad.

(b) Gofyn i’r Rheolwr Cyllid Datblygu wrth
ymgynghori’n ffurfiol ag ysgolion ynglyn â balansau (fel amlinellir yn Eitem 3
(ch) uchod) i gynnwys paragraff o eglurhad fel cefndir i Benaethiaid o
bwysigrwydd yr uchod.

7. CYTUNDEBAU LEFEL GWASANAETH

(a) Diweddariad o’r Cytundebau Lefel Gwasanaeth 2013/14

Adroddodd yr Uwch Reolwr Addysg ar y Cytundebau Lefel Gwasanaeth 2013/14 fel
a ganlyn:

(i) Integreiddio - bod y cytundeb wedi ymestyn am flwyddyn arall a phob un ysgol
wedi ymrwymo iddo.

(ii) Tîm Gwybyddiaeth a dysgu - bod un ysgol gynradd heb barhau gyda’r cytundeb.

(ii) Cynnal a Chadw Uwchradd - bod un ysgol uwchradd yn hwyr yn ymateb gydag
addewid y byddai’r awdurdod addysg yn derbyn y cytundeb wedi ei harwyddo ond
parheir i ddisgwyl.

(iii) Cynnal a Chadw Cynradd – bod saith ysgol wedi ymrwymo i’r cytundeb tra bo’r
gweddill yn ymatal rhag arwyddo yn sgil trafodaethau ynglyn â baich gwaith
penaethiaid. Nodwyd bod llawer iawn o waith wedi ei gyflawni i ymateb i bryderon a
hyderir y byddir yn gallu symud ymlaen yn eitha’ buan.

(iv) Clerc Llywodraethwyr - bod saith ysgol wedi ymrwymo i’r Cytundeb yma a
bellach bod 3 o staff wedi eu penodi i’r pwl Clercod ac un swyddog parhaol.

(b) Cytundebau Lefel Gwasanaeth sydd angen eu hadolygu ar gyfer Ebrill
2014

Adroddodd yr Uwch Reolwr Addysg bod nifer o gytundebau yn dirwyn i ben ac angen
eu hadnewyddu sef:

(i) Sector Cynradd - Llyfrgelloedd
- Archifau
- Tîm Gwybyddiaeth a Dysgu
- Integreiddio
- Uned Gefnogi Addysg (Swyddfa Ardal)

(ii) Sector Cynradd ac Arbennig - Arlwyaeth

(iii) Sector Cynradd, Uwchradd ac Arbennig - Cyngor Ariannol
- Rheoli Banc
- Cyflogau a Phersonél
- Cynnal Tiroedd

Nodwyd bod ysgolion eisoes yn gyfarwydd â’r uchod ag eithrio’r cytundeb Cynnal
Tiroedd a bwriedir ymgynghori â hwy ac yn cyflwyno fersiynau drafft gan gynnwys
newidiadau.

O safbwynt y cytundeb Cynnal Tiroedd fe fydd y fanyleb yn gyffredin i bob ysgol ond
yn dangos arwynebau ysgolion penodol yn wahanol.

Mewn ymateb i ymholiad gan Aelod, cadarnhawyd y byddir yn adnewyddu’r
cytundeb lefel gwasanaeth Glanhau ym Mawrth 2015

Penderfynwyd: Derbyn a nodi’r uchod.

12. DYDDIADAU CYFARFODYDD NESAF

Adroddwyd bod y dyddiad nesaf wedi ei bennu ar gyfer 20 Chwefror 2014 ond
deallwyd bod cyfarfod ar gyfer llywodraethwyr wedi ei drefnu'r diwrnod hwnnw a
gofynnwyd a fyddai modd newid dyddiad y Fforwm.

Penderfynwyd: Gofyn i’r Swyddog Cefnogi Aelodau ganfod dyddiad arall
ar gyfer cyfarfod nesaf y Fforwm.

CADEIRYDD


